
Sarajevo, mart 2013. godine

Na osnovu člana 18. tačka b) Ustava Kantona Sarajevo ("Službene novine Kantona Sarajevo", broj: 1/96, 2/96 - ispravka, 3/96 - ispravka, 16/97, 14/00, 4/01, 28/04 i 6/13) Skupština Kantona Sarajevo, na sjednici održanoj ________________ godine, donijela je 
PRIJEDLOG
Z A K O N 
O DOPUNAMA ZAKONA O POSREDOVANJU U ZAPOŠLJAVANJU I SOCIJALNOJ SIGURNOSTI NEZAPOSLENIH OSOBA U KANTONU SARAJEVO 
Član 1. 
U Zakonu o posredovanju u zapošljavanju i socijalnoj sigurnosti nezaposlenih osoba u Kantonu Sarajevo ("Službene novine Kantona Sarajevo", broj: 4/04 i 29/09), u članu 7. iza stava 1. dodaju se novi stavovi 2., 3., i 4. koji glase:

"Ministarstvo po potrebi imenuje, uz prethodne konsultacije sa ministrom privrede i direktorom Kantonalne službe, posebne komisije za realizaciju pojedinačnih mjera.

Komisije iz stava 2. ovog člana broje najviše pet članova koji se imenuju ispred Ministarstva, Ministarstva privrede, Kantonalne službe, te drugih organizacija.

Administrativno-tehničke poslove za potrebe komisija iz stava 2. ovog člana obavlja Kantonalna služba."

Član 2.
Iza poglavlja VII i člana 40. dodaje se novo poglavlje VIIa. i članovi 40a., 40b., 40c. i 40d. koji glase:

"VIIa. - UVJETI ZA IMENOVANJE I RAZRJEŠENJE DIREKTORA, PREDSJEDNIKA I ČLANOVA UPRAVNOG ODBORA I PREDSJEDNIKA I ČLANOVA NADZORNOG ODBORA U KANTONALNOJ SLUŽBI. 

Član 40a.
Za direktora Kantonalne službe može biti imenovana osoba koja ispunjava slijedeće uvjete:

· da je državljanin Bosne i Hercegovine,

· da ima završen VII stepen stručne spreme, odnosno završen najmanje prvi ciklus bolonjskog studija visokog obrazovanja u trajanju od najmanje četiri studijske godine sa akademskom titulom i stručnim zvanjem Bakalaureat/Bachelor (240 ECTS bodova),

· da ima najmanje pet godina radnog staža,

· da ima opštu zdravstvenu sposobnost,

· da nije osuđivana za krivično djelo koje je nespojivo sa obavljanjem dužnosti direktora,

· da nije osuđivana za prekršaj koji je nespojiv sa obavljanjem dužnosti direktora. 

Statutom Kantonalne službe će se urediti bliži uvjeti za imenovanje direktora koji se odnose na vrstu stručne spreme, te eventalno druge uvjete za koje se procijeni da su od značaja za vršenje poslova direktora.

Direktor Kantonalne službe ne može biti predsjednik i član upravnog odbora i predsjednik i član nadzornog odbora bilo koje ustanove, nezavisno od oblasti za koju je ustanova osnovana, a koja djeluje u Bosni i Hercegovini. 

Procedura izbora i imenovanja direktora Kantonalne službe, koja podrazumjeva objavljivanje javnog konkursa, formiranje komisije za utvrđivanje liste kandidata koji ispunjavaju uslove iz stava 1. ovog člana, provođenje intervjua i druga pitanja, uredit će se pravilnikom koji donosi Kantonalno ministarstvo.

Direktor Kantonalne službe imenuje se na mandat od četiri godine i može biti ponovo imenovan na još samo jedan mandat.

Član 40b. 
Pored razloga propisanih Zakonom o ustanovama, upravni odbor može razriješiti direktora i prije vremena za koji je imenovan i iz slijedećih razloga:

· neispunjavanje uvjeta za imenovanje direktora Kantonalne službe propisanih ovim zakonom i statutom Kantonalne službe,

· neusvajanje izvještaja o poslovanju koji obuhvata izvještaj o radu sa izvještajem o finansijskom poslovanju Kantonalne službe,

· zloupotrebe pozicije direktora Kantonalne službe u korist ličnog interesa ili interesa druge osobe, 

· korištenje imovine Kantonalne službe u privatne svrhe,

· nesavjesno i neodgovorno obavljanje poslova direktora, a koje se negativno odražava na rad, afirmaciju Kantonalne službe i čuvanje njenog ugleda,

· propuštanje sprečavanja nepravilnosti u radu Kantonalne službe,

· dobijanje negativne ocijene za rad od strane upravnog odbora,

· nepoštivanje opštih akata Kantonalne službe.

Član 40c.
Za predsjednika i člana upravnog odbora Kantonalne službe i predsjednika i člana nadzornog odbora Kantonalne službe može biti imenovana osoba koja pored opštih uvjeta propisanih Zakonom o ministarskim, vladinim i drugim imenovanjima Federacije Bosne i Hercegovine ispunjavaju i slijedeće uvjete:

· da je državljanin Bosne i Hercegovine,

· da nije osuđivana za krivično djelo koje je nespojivo sa obavljanjem dužnosti predsjednika i člana upravnog odbora i predsjednika i člana nadzornog odbora Kantonalne službe,

· da nije osuđivana za prekršaj koji je nespojiv sa obavljanjem dužnosti predsjednika i člana upravnog odbora i predsjednika i člana nadzornog odbora Kantonalne službe.

Bliži uslovi za imenovanje iz stava 1. ovog člana uredit će se posebnim aktom koji donosi Vlada Kantona Sarajevo.

Član 40d.

Pored razloga propisanih Zakonom o ustanovama, osnivač može razriješiti predsjednika i člana upravnog odbora i predsjednika i člana nadzornog odbora Kantonalne službe i prije vremena za koji je imenovan i iz slijedećih razloga:

- neispunjavanje uvjeta za imenovanje propisanih ovim zakonom i aktom iz člana 40c. ovog zakona,

- neusvajanje izvještaja o poslovanju koji obuhvata izvještaj o radu sa izvještajem o finansijskom    poslovanju Kantonalne službe,

- zloupotrebljavanje pozicije predsjednika i člana upravnog odbora i predsjednika i člana nadzornog odbora u Kantonalnoj službi u korist ličnog interesa ili interesa druge osobe,

- nesavjesnog i neodgovornog obavljanja dužnosti predsjednika i člana upravnog odbora i predsjednika i člana nadzornog odbora, a koje se negativno odražava na afirmaciju Kantonalne službe i čuvanje njenog ugleda,

- propuštanje sprečavanja nepravilnosti u radu Kantonalne službe,

- nevršenje usmjeravanja i kontrole rada direktora,

- neocjenjivanje rada direktora,

- promjene broja i strukture članova upravnog odbora i članova nadzornog odbora,

- nepoštivanje i kršenje opštih akata Kantonalne službe."

Član 3. 
U smislu člana 40a. ovog zakona, prvim imenovanjem direktora Kantonalne službe smatra se imenovanje nakon stupanja na snagu ovog zakona. 

Kantonalno ministarstvo će donijeti pravilnik iz člana 40a. ovog zakona u roku od 30 dana od dana stupanja na snagu ovog zakona.

Kantonalna služba je obavezna uskladiti svoje opšte akte sa ovim zakonom u roku od 30 dana od dana stupanja na snagu ovog zakona.

Član 4.
Ovaj zakon stupa na snagu narednog dana od dana objavljivanja u "Službenim novinama Kantona Sarajevo".

	Broj:

Sarajevo, 


	P R E D S J E D A V A J U Ć A

SKUPŠTINE KANTONA SARAJEVO
Prof. dr. Mirjana Malić


O B R A Z L O Ž E N J E 
Zakona o dopunama Zakona o posredovanju u zapošljavanju i socijalnoj sigurnosti nezaposlenih osoba u Kantonu Sarajevo
I PRAVNI OSNOV ZA DONOŠENJE ZAKONA 
Pravni osnov za donošenje ovog zakona sadržan je u odredbi člana 18. b) Ustava Kantona Sarajevo prema kojem je Skupština Kantona Sarajevo nadležna da donosi zakone i druge propise u okviru izvršavanja nadležnosti Kantona.

II RAZLOZI ZA DONOŠENJE ZAKONA 
Razlog za prijedlog da Skupština Kantona Sarajevo razmatra ovaj zakon u skraćenom postupku nalazi se u članu 158. stav 1. Poslovnika Skupštine Kantona Sarajevo ("Službene novine Kantona Sarajevo“, broj: 41/12 – Drugi novi prečišćeni tekst) kojim je regulisano da se u slučajevima kada nije u pitanju složen i obiman zakon može umjesto nacrta da podnese prijedlog zakona koji se pretresa po skraćenom postupku bez nacrta zakona.

Prijedlogom Zakona predviđeno je: imenovanje Komisija za realizaciju pojedinačnih podsticajnih mjera, uvjeti za imenovanje i razrješenje direktora, predsjednika i članova upravnog odbora i predsjednika i članova nadzornog odbora u Kantonalnoj službi.

Ocijenjeno je potrebnim da se zakonski uredi način praćenja realizacije pojedinačnih podsticajnih mjera zapošljavanja. 

U novom poglavlju, regulisani su uvjeti za imenovanje i razrješenje direktora Kantonalne službe, predsjednika i članova upravnog odbora, predsjednika i članova nadzornog odbora u Kantonalnoj službi. Za ovo je postojala potreba, kako bi se pored odredaba Zakona o ustanovama koje regulišu ovu materiju, ovim zakonom precizirali i dodatni uvjeti za imenovanje direktora Kantonalne službe, predsjednika i članova upravnog odbora, predsjednika i članova nadzornog odbora i uvjeti za njihovo razrješenje.

Važno je napomenuti da su u zakon unijeti uslovi koji se odnose na neosuđivanost za krivično djelo i na neosuđivanost za prekršaj koji su nespojivi sa obavljanjem dužnosti direktora, predsjednika i članova upravnog i nadzornog odbora iz razloga što je ocjenjeno da ove osobe ne smiju biti krivično osuđivane ili prekršajno osuđivane za krivična djela i prekršaje nespojive sa funkcijama koje vrše.

Naime, od Agencije za zaštitu ličnih podataka u Bosni i Hercegovini, dobili smo mišljenje prema kojem se ovi uslovi mogu propisati samo zakonom (u ovom slučaju lex specialis).

III OBRAZLOŽENJE PREDLOŽENIH PRAVNIH RJEŠENJA
Član 1.
U ovom članu dodaju se novi stavovi 2., 3. i 4. člana 7. koji se odnose na imenovanje komisija za realizaciju pojedinačnih podsticajnih mjera, imenovanje i broj članova navedenih komisija, te na nadležnosti za obavljanje administrativno-tehničkih poslova za potrebe komisija.

Član 2.
Ovim članom dodaje se u Zakon novo poglavlje VIIa. te članovi 40a., 40b., 40c. i 40d. koji se odnose na propisivanje uvjeta za imenovanje direktora Kantonalne službe, predsjednika i članova upravnog odbora, predsjednika i članova nadzornog odbora i razlozi za njihovo razrješenje. Utvrđeno je i da se direktor imenuje na vrijeme od četiri godine, s tim da može biti imenovan na još samo jedan mandat. 

Član 3.
U ovom članu regulisani su rokovi za izradu pravilnika ministarstva i usklađivanje opštih akata Kantonalne službe sa ovim zakonom

Član 4.
Ovim članom je utvrđen dan stupanja na snagu ovog zakona.

IV FINANSIJSKI OKVIR ZAKONA
Za realizaciju Prijedloga zakona o dopunama Zakona o posredovanju u zapošljavanju i socijalnoj sigurnosti nezaposlenih osoba u Kantonu Sarajevo nisu potrebna posebna finansijska sredstva.

